ՀԻՄՆԱՎՈՐՈՒՄ
«ԵՎՐԱՍԻԱԿԱՆ ՏՆՏԵՍԱԿԱՆ ՄԻՈՒԹՅԱՆ ԵՎ ԵՐՐՈՐԴ ԿՈՂՄԻ (ԵՐՐՈՐԴ ԿՈՂՄԵՐԻ) ՄԱՔՍԱՅԻՆ ՏԱՐԱՆՑՄԱՆ ՄԻԱՍՆԱԿԱՆ ՀԱՄԱԿԱՐԳԻ ՄԱՍԻՆ» ՀԱՄԱՁԱՅՆԱԳՐԻ ՀԱՍՏԱՏՄԱՆ ՆՊԱՏԱԿԱՀԱՐՄԱՐՈՒԹՅԱՆ
Եվրասիական տնտեսական հանձնաժողովի կոլեգիայի 2023թ․նոյեմբերի 24-ի թիվ 38 կարգադրությամբ հավանություն է տրվել «Եվրասիական տնտեսական միության և երրորդ կողմի (երրորդ կողմերի) մաքսային տարանցման միասնական համակարգի մասին» համաձայնագրի նախագծի տեքստին (այսուհետ՝ Համաձայնագիր) և ուղարկվել է Եվրասիական տնտեսական միության (այսուհետ՝ Միություն) անդամ պետություններ՝ ստորագրման համար անհրաժեշտ ներպետական ընթացակարգեր անցկացնելու համար։ 
ՀՀ կառավարության 14 մարտի 2024 թվականի N 359-Ա որոշմամբ հավանություն է տրվել Համաձայնագրի ստորագրման առաջարկությանը։ Համաձայնագիրը ստորագրվել է 2024թ․ դեկտեմբերի 26-ին ք․ Սանկտ Պետերբուրգում։
Համաձայնագրի նախագիծը մշակվել է մինչև 2025 թվականը Եվրասիական տնտեսական ինտեգրացիոն զարգացման ռազմավարական ուղղությունների իրականացման գործողությունների ծրագրի 3.1.8 կետի շրջանակներում և ուղղված է միջազգային առևտրի ընթացակարգերի պարզեցմանը, Միության մաքսային սահմանով և երրորդ կողմերի մաքսային սահմաններով ապրանքների փոխադրումների իրականացման համար բարենպաստ պայմանների ապահովմանն ու անդրսահմանային մատակարարումների անվտանգության ապահովման մակարդակի բարձրացմանը։
Համաձայնագիրը սահմանում է Միության և երրորդ կողմի (երրորդ կողմերի) միասնական մաքսային տարանցման համակարգի գործունեության հիմնական սկզբունքները՝ տարանցման միասնական էլեկտրոնային հայտարարագրի կիրառում, մաքսատուրքերի, հարկերի, հատուկ, հակագնագցման, փոխհատուցման տուրքերի վճարման պարտավորության կատարման ընդհանուր ապահովման կիրառում, անդամ պետությունների և երրորդ կողմի (երրորդ կողմերի) լիազորված տնտեսական օպերատորներին տրամադրվող առանձին հատուկ պարզեցումների կիրառում, «մաքսային տարանցում» մաքսային ընթացակարգին համապատասխան Միության մաքսային տարածքով և երրորդ կողմի (երրորդ կողմերի) մաքսային տարածքով փոխադրվող ապրանքների ամբողջ ընթացուղում ապրանքների փոխադրումների հետագծման նպատակով նավիգացիոն կապարակնիքների կիրառում, մաքսային մարմինների կողմից ընդունված որոշումների և մաքսային հսկողության իրականացման արդյունքների փոխադարձ ճանաչում՝ հաշվի առնելով Միության և երրորդ կողմի (երրորդ կողմերի) մաքսային տարանցման միասնական համակարգի մասին երրորդ կողմի (երրորդ կողմերի) հետ Միության միջազգային պայմանագրի դրույթները և դրանց կիրառումը՝ բացառապես մաքսային մարմիններին վերապահված խնդիրները և գործառույթները կատարելու համար։
Միության և երրորդ կողմի (երրորդ կողմերի) մաքսային տարանցման միասնական համակարգի ձեւավորումն իրականացվում է երրորդ կողմի (երրորդ կողմերի) կողմից՝ Միության իրավունքը կազմող միջազգային պայմանագրերին և ակտերին համապատասխան Համաձայնագրի 3-րդ հոդվածով սահմանված պայմանները կիրառելու հնարավորության առկայության դեպքում։
Համաձայնագրով նախատեսված է, որ Միության և երրորդ կողմի (երրորդ կողմերի)  մաքսային տարանցման միասնական համակարգը գործելու է երրորդ կողմի (երրորդ կողմերի) հետ Միության միջազգային պայմանագրի իրագործման շրջանակներում կազմակերպված՝ մաքսային մարմինների միջև տեղեկատվական փոխգործակցության հիման վրա։
Միության և երրորդ կողմի (երրորդ կողմերի) մաքսային տարանցման միասնական համակարգի մասին երրորդ կողմի (երրորդ կողմերի) հետ Միության կնքած միջազգային պայմանագրի շրջանակներում փոխգործակցության իրականացման համար պատասխանատու՝ անդամ պետությունների լիազորված մարմինները կենտրոնական մաքսային մարմիններն են:
Միության և երրորդ կողմի (երրորդ կողմերի) մաքսային տարանցման միասնական համակարգի մասին երրորդ կողմի (երրորդ կողմերի) հետ Միության կնքած միջազգային պայմանագրի իրագործման նպատակով անդամ պետությունների և երրորդ կողմի (երրորդ կողմերի) միջև փոխգործակցության համակարգումն իրականացնում է Եվրասիական տնտեսական հանձնաժողովը։
[bookmark: _GoBack]Համաձայնագիրը Միության շրջանակներում կնքված միջազգային պայմանագիր է և ընդգրկվում է Միության իրավունքի կազմում։
Արտաքին գործերի նախարարության 27.03.2025թ․ թիվ 1111/16621-2025 գրությամբ վերջինս Հայաստանի Հանրապետության վարած արտաքին քաղաքականությանը համապատասխանելու տեսանկյունից նպատակահարմար է գտնում «Եվրասիական տնտեսական միության և երրորդ կողմի (երրորդ կողմերի) մաքսային տարանցման միասնական համակարգի մասին» 2024 թվականի դեկտեմբերի 26-ի համաձայնագրի վավերացումը կամ հաստատումը։
Արդարադատության նախարարության 29.04.2025թ․ թիվ /14,2,2,3/18519-2025 գրությամբ Համաձայնագիրը չի պարունակում Հայաստանի Հանրապետության օրենքին հակասող, օրենքի փոփոխություն կամ նոր օրենքի ընդունում նախատեսող նորմեր: Միաժամանակ, Հայաստանի Հանրապետության համար ֆինանսական կամ գույքային պարտավորություններ նախատեսելու դեպքում Համաձայնագիրը ենթակա կլինի վավերացման ՀՀ Սահմանադրության 116-րդ հոդվածի 1-ին մասի 4-րդ և «Միջազգային պայմանագրերի մասին» օրենքի 10-րդ հոդվածի 2-րդ մասի 4-րդ կետերով:  
Ֆինանսների նախարարության 22.04.2025թ․ թիվ 01/5-2/9282-2025 գրությամբ  Համաձայնագրով Հայաստանի Հանրապետության համար ֆինանսական պարտավորություններ նախատեսող՝ եկամուտների նվազեցման կամ ծախսերի ավելացման հանգեցնող դրույթներ առկա չեն: Միաժամանակ, Համաձայնագրի նախագծում Հայաստանի Հանրապետության համար եկամուտների նվազեցման հանգեցնող  դրույթներ առկա չեն:
Տարածքային կառավարման և ենթակառուցվածքների նախարարության 17.04.2025թ․ թիվ ԱՍ//12945-2025 գրությամբ Համաձայնագրով «Պետական գույքի կառավարման մասին» օրենքի կարգավորման շրջանակում Հայաստանի Հանրապետության համար գույքային պարտավորություններ նախատեսող դրույթներ առկա չեն։
Էկոնոմիկայի նախարարության 03.06.2025թ․ թիվ 06/12250-2025 գրությամբ հայտնում է, որ Համաձայնագրի վերաբերյալ առարկություններ և առաջարկություններ չունի և նպատակահարմար է գտնում վերջինիս վավերացումը։
Համաձայնագրի ստորագրումը պայմանավորված է Եվրասիական տնտեսական միության շրջանակներում համագործակցությամբ, որը բխում է ՀՀ կառավարության 2021 թվականի օգոստոսի 18-ի № 1363-Ա որոշմամբ հավանության արժանացած Կառավարության 2021-2026թթ. ծրագրի հավելվածի 1․1 կետի դրույթներից, մասնավորապես՝ ԵԱՏՄ-ի շրջանակներում կառավարությունը շարունակելու է նախաձեռնողական և փոխշահավետ համագործակցության տարբերակների քննարկումները՝ միտված կառույցի ընձեռած հնարավորությունների առավելագույն օգտագործմանը, գործընկեր երկրների միջև առևտրաշրջանառության ծավալների աճին և կոոպերացիաների զարգացմանը։
Ելնելով վերոգրյալից՝ ՀՀ պետական եկամուտների կոմիտեն նպատակահարմար է գտնում «Եվրասիական տնտեսական միության և երրորդ կողմի (երրորդ կողմերի) մաքսային տարանցման միասնական համակարգի մասին» համաձայնագրի հաստատումը։
